
GOUVÈNÈ HOCHUL ANONSE FINISMAN PÒTAY AKSÈ NAN KA IJANS NAN KONTE 
ORANGE  

Apre aksidan otobis ki te mòtèl nan mwa oktòb pase a, Gouvènè Hochul te travay ak 
otorite federal ak lokal yo pou enstale pòtay sekirite  

Nouvo pòtay la amelyore tan repons pou sèvis ijans yo sou Interstate 84  

Gouvènè Kathy Hochul te anonse jodi a finisman pòtay aksè nan ka ijans sou Interstate 84 nan 
Route 49 Konte a nan Vil Wawayanda, nan konte Orange. Apre aksidan otobis la nan mwa 
septanm pase a sou I-84, Gouvènè Hochul te angaje l pou l travay ak otorite federal, eta ak 
lokal yo sou demann pou lòt pòtay sekirite. Se Administrasyon Federal Otowout (Federal 
Highway Administration, FHWA) ki te akòde demann sa a nan kòmansman ane sa a, epi 
Depatman Transpò (Department of Transportation, DOT) Eta a te kòmanse kowòdone 
imedyatman ak Vil Wawayanda pou akselere konstriksyon pòtay kont aksidan yo. Nouvo pòtay 
aksè a bay veyikil sèvis ijans lokal yo ak premye sekouris yo aksè dirèk sou Interstate 84 la, sa 
ki pèmèt yon tan repons pi rapid epi asire wout ki pi rapid posib nan ka ijans sou Interstate la.  

"Depi aksidan otobis terib nan mwa septanm pase a, administrasyon mwen an te konsantre sou 
travay ak patnè federal ak lokal nou yo pou akselere konstriksyon pòtay aksè sa a epi pwoteje 
Nouyòkè yo," Gouvènè Hochul te deklare. "Pòtay aksè sa a rann moso wout sa a pi an 
sekirite, epi li pèmèt yon mwayen pi rapid, pi dirèk pou premye sekouris yo rive sou Interstate 
84 la epi sove lavi."  

Nan mwa fevriye, Gouvènè Hochul te anonse yon akò antretyen fòmèl ant Depatman Transpò 
Eta a ak Vil Wawayanda ki libere wout la pou enstalasyon yon nouvo pòtay aksè nan ka ijans 
sezon prentan sa, sou Interstate 84 la. Dapre akò sa, DOT eta a te konsevwa epi enstale yon 
nouvo wout antre ak pòtay aksè sou County Route 49 k ap bay veyikil sèvis ijans lokal yo aksè 
dirèk sou Interstate 84 la; epi Vil Wawayanda dakò fè antretyen nan wout antre a ak ranp lan 
alavni epi asire veyikil sèvis ijans yo deziyen yo kapab itilize li pou rive sou otowout la. Aksè sou 
bò lès la ap disponib atravè yon wonpwen ki deja egziste toupre pòtay aksè a.  

Vil Wawayanda ap retire nèj ak glas epi fè enspeksyon pòtay la detanzantan pou asire ke li 
sekirize. Se sèl founisè sèvis ijans ak ekipman antretyen yo k ap kapab itilize pòtay aksè a.  

Komisè Depatman Transpò Eta New York la, Marie Therese Dominguez, te deklare, 
"Sekirite se toujou priyorite nou nan Depatman Transpò Eta New York (New York State 
Department of Transportation, NYSDOT) epi pòtay aksè sa a sou Interstate 84 la pral pèmèt 
premye sekouris yo rive sou sèn ijans yo yon fason rapid ak efikas, pandan l ap diminye tan 
repons yo."  

Lidè Majorite Sena a, Charles Schumer, te deklare, "Travay sa pral sove anpil lavi. Aksidan 
otobis trajik ane pase a nan Konte Orange te montre nou bezwen priyorize sekirite sou tout I-84 
la. Aksidan trajik ki te lakòz nou pèdi de pwofesè Long Island nou te renmen e ki te blese plizyè 
dizèn etidyan Farmingdale, se te jis youn nan anpil aksidan terib ki rive sou wout sa a. Mwen te 
rele imedyatman pou enstalasyon yon pòtay aksè nan ka ijans pou premye sekouris yo ka rive 
epi entèvni pi vit nan ka aksidan yo. Mwen kontan dèske Administrasyon Federal Otowout yo te 
reponn apèl mwen yo e li te travay avèk Gouvènè Hochul, Senatè Gillibrand, Depite Ryan ak 
lidè lokal yo pou akselere konstriksyon an epi pote amelyorasyon sekirite esansyèl sa yo. Nan 
yon ka ijans, chak minit ak segonn konte, epi konstriksyon sa pral pèmèt premye sekouris yo 
reponn byen vit pou sove lavi nan Konte Orange ak lòt kote."  

Senatè Kirsten Gillibrand te deklare, "Nouvo pòtay aksè pou ijans sa a sou Interstate 84 nan 
Konte Orange lan pral garanti ke pèsonèl repons ijans yo ka entèvni rapidman nan aksidan ki 
fèt sou otowout yo epi sove lavi yo. Apre aksidan trajik ane pase a, mwen te ankouraje 
Administrasyon Federal Otowout yo pou apwouve pwojè sa a. Kounye a, mwen fyè ansanm ak 
Gouvènè Hochul pou anonse finisman pòtay aksè nan ka ijans k ap sove lavi sa a pou rann I-84 
pi an sekirite pou tout moun."  

Reprezantan Pat Ryan te deklare, "Premye sekouris brav nou yo merite tout zouti posib a 
dispozisyon yo pou yo anpeche trajedi tankou aksidan otobis nan mwa septanm pase a epi 
kenbe fanmi nou yo an sekirite. Yo te reklame pòtay sekirite sa a pandan plizyè ane, e mwen 
rekonesan ak patnè nou yo ki nan chak nivo gouvènman an pou mete tèt yo ansanm pou 
reyalize sa. Mwen pral kontinye travay chak jou pou asire premye sekouris nou yo jwenn sipò 
konplè."  

Chèf Egzekitif Konte Orange lan, Steve Neuhaus, te deklare, "Mwen rekonesan anvè 
Gouvènè Hochul paske li te asire yo te enstale pòtay aksè nan ka ijans lan. Tan repons yo 
enpòtan anpil nan moman ijans yo, epi aksè sa a pral pèmèt premye sekouris yo kontwole byen 
vit nenpòt sitiyasyon."  

Enfòmasyon sou Depatman Transpò  

Se misyon Depatman Transpò Eta New York pou founi yon sistèm transpò ki an sekirite, fyab, 
ekitab, ak rezistan ki konekte kominote yo, amelyore kalite lavi, pwoteje anviwònman an, epi 
sipòte byennèt ekonomik Eta New York.  

Lavi yo andanje; ralanti epi mete nou sou kote pou travayè otowout yo!  

Pou plis enfòmasyon, jwenn nou sou Facebook, swiv nou sou X oswa Instagram, oswa vizite 
sitwèb nou an. Pou jwenn dènye enfòmasyon sou sikilasyon yo, rele 511, vizite www.511NY.org 
oswa telechaje aplikasyon mobil gratis 511NY la.  

